
Hainbat emakume taldek urte osorako kanpaina hasi dute indarkeriaren aurka 

Emakumeen kontrako tratu txarrak salatzea eta haren kontra gizarte osoa mugiaraztea da helburua 

EDURNE ELIZONDO - Iruñea 

Urte osoa azaroaren 25a. Hori da Nafarroako hainbat emakume taldek zabaldu nahi duten ideia. Emakumeen kontrako indarkeriaren auziak egunero egon behar duela gizartearen mahaiaren gainean; azaroaren 25ean -Emakumeen Kontrako Indarkeriaren Aurkako Nazioarteko Eguna- egiten diren ekimenetatik haratago. Aurtengoa munduan berdintasunaren aldeko urtea dela oinarritzat hartuta, Emakumeen kontrako indarkeriaren aurkako 12 arrazoi izeneko kanpaina jarri dute martxan. Hasteko, osasunaren arloko profesionalek egin dute bat ekimenarekin, eta tratu txarrak jasaten dituzten emakumeen aldeko konpromisoa hartu dute. 

«Hilabetez hilabete eginen dugu lan matxismo kriminalaren kontra; kanpaina erabat irekia da gurea, eta gizarte osoari eskatu nahi diogu parte hartzeko», azpimarratu du Emakume Aurrerakoiak taldeko kide Ainhoa Aznarezek. Sendagileak eta erizainak dira lehen partehartzaileak. «Auzi honetan errateko asko dute, haiek baitira, askotan, tratu txarrak jasan dituzten emakumeekin lehen harremana dutenak». Bestelako arloak jorratuko ditu kanpainak, Espainiako Gobernuak eta Nafarroakoak emakumeen kontrako indarkeriaren esparruan dituzten legeek jasotzen dituzten oinarri nagusiei so eginda. Otsailean, halaber, hezkuntza izanen da kanpainako protagonista. 

Osasunaren arloko langileek betetzen duten rola funtsezkoa dela aitortzen dute Espainiako eta Nafarroako gobernuek bultzatutako legeek. Biek aipatzen dute eremu horretako profesionalen artean sentsibilizazio kanpainak eta prestakuntza programak egiteko beharra. 

Ideia horiek oraingoz ez dituzte errealitate bilakatu Nafarroan. Nafarroako Ospitaleko sendagileen eta erizainen ordezkari Alberto Osaka eta Yolanda Landa erizainek, eta Koldo Martinez, Begoña Larrinaga eta Marisa Gomez medikuek bat egin dute Emakume Aurrerakoiak, Andrea eta Errondoa taldeen ekimenarekin. 

HELBURUAK BETE GABE. «Tratu txarrak jasaten dituzten emakumeek argi izan behar dute inork ez duela haiek kolpatzeko eskubiderik. Jakin dezatela ospitaleetan haien alde diren profesionalak eta lagunak badirela. Eta ez ditugula bakarrik utziko», erran du Koldo Martinezek. 

Medikuak ezagutarazi du deus gutxi egiten dela osasunaren esparruan legeek jasotzen dutena garatu ahal izateko. «Prestakuntzaren esparruan ez da deus egiten», erran du sendagileak. 

Tratu txarrak jasoz gero, ospitaleetara jotzeko eskatu die Martinezek emakumeei. Halako kasuak dituztenean salatu egiten dutela gaineratu du, protokoloak hala zehazten baitu. Emakumeek beren kontrako tratu txarrak salatu behar dituztela uste du Martinezek. 

Andrea taldeko Tere Saezek salaketak duen garrantzia onartu du, baina lehentasuna emakumea indarkeriazko egoera horretatik aldentzea dela zehaztu du. «Osasunerako Mundu Erakundearen arabera, genero indarkeria da 15 eta 44 urte bitarteko emakume gehien hiltzen duen gaitza munduan». 

 

«Sendagileek eta erizainek errateko asko dute emakumeen kontrako tratu txarren auzian» 

Ainhoa Aznarez 

Emakume aurrerakoiak taldeko kidea 

